
Obrada digitalnih signala podrazumijeva reprezentaciju signala u obliku sekvenci brojeva, te obradu tih sekvenci. Kvantitativna reprezentacija se vrši na različite načine, koji uključuju mjerenje, analizu i računanje karakteristika od značaja. Ovo pretprocesiranje se naziva konstrukcija karakteristika. Ono predstavlja prvi korak procesa ekstrakcije karakteristika, koji takođe uključuje i selekciju bitnih karakteristika. Rad prezentuje ovaj proces, te algoritme filtere, vrapere i ugrađene metode kao najznačajnije postojeće algoritme. Selekcija bitnih karakteristika digitalnog signala, koja koristi snagu evolucionih algoritama, glavna je tema ovog rada.

Generalno, bitne karakteristike signala se koriste u razvoju robusnih algoritama mašinskog učenja, koji se dalje koriste u raznim aplikacijama. Najčešći je prepoznavanje uzoraka, koje uključuje dizajn klasifikacijskog sistema. Karakteristike se ne razmatraju samo pojedinačno, jer se sistemi mašinskog učenja koje one čine oslanjaju na njihove određene kombinacije. Postoji veliki broj razloga za redukciju odabranog skupa bitnih karakteristika na minimalnu veličinu. Očigledan razlog je računarska kompleksnost. Dalje, ukoliko dvije karakteristike sadrže individualno značajne informacije, njihova kombinacija nekada ne predstavlja korist. Ovo je slučaj ukoliko između njih postoji značajna korelacija. Treći razlog je činjenica da broj karakteristika direktno utiče na broj parametara sistema učenja npr. perceptrona. Najvažniji zadatak selekcije bitnih karakteristika je uklanjanje irelevantnih i redundantnih karakteristika s ciljem dobijanja njihovog najmanjeg broja koji maksimizira njihov združeni diskriminativni potencijal. Ovo su razlozi zbog kojih je selekcija bitnih karakteristika veoma osjetljiv i važan proces, koji danas predstavlja područje intenzivnih istraživanja i razvoja novih algoritama. Oni integrišu razne tehnike računarskog procesiranja. Rad prezentuje problem mašinskog učenja i najznačajnije algoritme poput Bayesovih, linearnih i nelinearnih klasifikatora.

Glavni cilj ovog istraživanja je nalaženje efikasnog algoritma za selekciju bitnih karakteristika digitalnog signala. Radi postizanja ovog cilja, istraženo je veoma popularno područje evolucionih algoritama. Rad opisuje njihovu istoriju, biološko utemeljenje i tipove koji uključuju: evolucione strategije, evoluciono programiranje, genetsko programiranje i genetske algoritme.

U praktičnom dijelu rada daju se moguće strategije za rješavanje problema selekcije bitnih karakteristika, na primjeru digitalnog EEG signala. S obzirom na činjenicu da mnogi sistemi za podršku odlučivanju imaju po nekoliko stotina, ako ne i hiljada dostupnih karakteristika, jednostavna pretraga (za svim kombinacijama određenog broja karakteristika) nije dobra opcija u ovom slučaju. Algoritam se mora izvršavati u razumnom vremenu, mjereno satima, a ne godinama. S ovim ciljem, istražena je primjenjivost evolucionih algoritama. Razvijeni algoritam uključuje pretprocesiranje dostupnog skupa karakteristika, mapiranje problema selekcije bitnih karakteristika u optimizacioni problem, te primjenu genetskih algoritama i modifikovane metode uspona sa slučajnom mutacijom. Na kraju je data eksperimentalna validacija algoritma, radi njegovog testiranja na problemskom domenu iz realnog svijeta. Odabrani problem spada u područje klasifikacije biomedicinskih signala: konkretno algoritam vrši selekciju bitnih karakteristika EEG signala, koje dalje koristi za izgradnju linearnog klasifikacijskog sistema. 

